
VIAXE Á BALEA 

 Edicións Xerais iníciase na publicación de poesía creando "Ablativo Absoluto", 
un espacio -como afirman o director da colección, Fran Alonso, e os membros do 
Consello Editorial- aberto á producción poética contemporánea e onde pór de 
manifesto o seu carácter plural. Boa mostra desta diversidade son os catro primeiros 
títulos publicados: Traballo de campo de Seanus Heaney (en traducción de Vicente 
Araguas), Nínive de Chus Pato, Poemas da cidade oculta de Estevo Creus e O 
asasino estrábico de Anxo Quintela. 

 Estevo Creus apresenta ós lectores a súa primeira obra -previa na escrita ó 
poemario co que acadou o Premio de Poesía "Miguel González Garcés" na súa última 
edición- Poemas da cidade oculta1. O libro estructúrase en cinco itinerarios precedidos 
dunha "Nota do autor" que, nos seus tres textos, encerra a clave interpretativa dos 
poemas. Explicítasenos xa cal é a cidade oculta na que entraremos de seguida 
mediante o recurso a ese "animal con solitaria" que é a memoria. "Como nenos 
habitaremos sempre o primeiro lugar que nos caiba na memoria", daí que a volta á 
cidade teña un forte compoñente de recuperación da infancia e do pasado cando 

  A min e non a ti 

  mordeume de neno unha balea 

  e pola cidade oculta 

  transitei cos cans 

  ós que lle roubaron o niño 

 

 O cinco é o número simbólico que reflecte ó home -a tal cifra ascende o 
reconto das partes do seu corpo disposto en forma de xe- e ó universo que abrangue 
outros tantos planos dimensionais. Tamén é quíntuple, nos versos de Estevo Creus, o 
número de constantes poéticas: memoria, amor, soidade, infancia e morte, cinco 
presencias que axudan a restaurar ese mundo das lembranzas que o eu poético ten 
agochadas na forma de "cidade oculta". O desexo de recuperar a memoria explicítase 
cunha búsqueda constante da balea, matriz cósmica, malia ser esta viaxe dolorosa e 
solitaria: 

  Irei sen ti 

  á caza da derradeira balea 

  e non sei se morrerei 

                                                 
1      Xerais, Colec. "Ablativo Absoluto", Vigo, 1996 



  pero é igual. 

  (...) 

  Irei espir unha balea 

  e morrerei de frío 

  e a chuvia asolagará os meus pulmóns 

  e o arpón trincará máis forte a miña carne 

  e nunca voltarei. 

 

 A caza do cetáceo expresa o mergullo introspectivo nun mesmo de onde 
aflorarán as raíces primarias. Daí que a caza sexa, máis que física, interior e o eu 
poético se desdobre en verdugo e víctima, pescador e balea nunha viaxe solitaria: "Eu 
cheguei só, con todas as cousas de doer dentro dunha elipse". Unicamente así 
arribará a unha cidade que, por afastada e perdida durante tanto tempo, lle resulta 
extraña e inhumana: 

  E aínda que todas as rúas 

  estivesen ateigadas de homes e xigantes 

  nin un sorriso de tigre 

  foron capaces de darme por escusa 

  nin un mal sitio 

  reserváronme nas nubes 

  nin un gramo de alcol 

  prestaron de medida. 

 

 De volta no ámbito primixenio que conforma o seu pasado, o eu poético 
atópase, máis claramente no "Segundo itinerario", co amor que sublima a triste 
realidade da urbe e propicia a fuxida feliz dese espacio cando "voamos xuntos/ coa 
cidade ás costas/ e cos poros cheos/ cara á hora en punto das baleas/ cando o mar 
descansa". A balea adquire entón outro significado simbólico, relacionado coa latencia 
necesaria para acadar o renacemento, o da morte que chega envolta nas súas barbas: 

  Un soño de chuvia 

  traerá o inverno 

  envolto nas barbas da balea 



  e xa ninguén poderá apreixarme 

  con botóns numerados do un ó sete de decembro. 

 

 As cinco presencias axiais do poemario -memoria, amor, soidade, infancia e 
morte- resúmense na figura da balea, símbolo bisémico de vida e destrucción. Daí que 
a concurrencia destas constantes se albisque nos versos ligada ó desprazamento do 
cetáceo, lento e calado, conformando un rastro doloroso que vén de antigo pois 

  Xa de neno 

a pel da balea era suave e facíame chorar: era como sentir toda a 

dor de golpe, e todos os berros das cousas, e toda a caída da 

chuvia era coma un martelazo a dez centímetros da boca, onde as 

aberturas da carne se fan máis estreitas e é máis difícil penetrar 

sen facer dano. 

 

 Recuperada a memoria, esa cidade oculta que se desvela nos versos, o eu 
poético ve completo o círculo da súa existencia anterior. A balea custodiou a memoria 
para ofrecerlla a un ser exhausto pola viaxe regresiva, polo necesario esforzo da 
evocación. E mentres percorremos esas rúas e ruelas da cidade oculta, símbolo dos 
entresixos do eu poético, sabemos que a viaxe á búsqueda da balea foi unha 
singradura ó centro íntimo do ser por iso 

 

  existen as baleas 

  quizais centos e milleiros de baleas 

  non o sei 

  quizais existan tantas 

  que haxa unicamente unha balea 

  que apure os nosos berros tras os días 

  e impida que miremos sen memoria. 

